
Sayankalina Shri Bhagavat Stuti

ಶ್ರೀಭಗವತ್ಸ್ತುತಿಃ ಸಾಯಂಕಾಲೀನ

ಶ್ರೀಹಂಸಂಚ ಸನತ್ಕುಮಾರಪ್ರಭೃತೀನ್ ವೀಣಾಧರಂ ನಾರದಂ
ನಿಂಬಾದಿತ್ಯಗುರೂಂಶ್ಚ ದ್ವಾದಶಗುರೂನ್ ಶ್ರೀಶ್ರೀನಿವಾಸಾದಿಕಾನ್ .

ವಂದೇ ಸುಂದರಭಟ್ಟದೇಶಿಕಮುಖಾನ್ ವಸ್ವಿಂದುಸಂಖ್ಯಾಯುತಾನ್
ಶ್ರೀವ್ಯಾಸಾದ್ಧರಿಮಧ್ಯಗಾಚ್ಚ ಪರತಃ ಸರ್ವಾನ್ ಗುರೂನ್ಸಾದರಂ .. 1..

ಹೇ ನಿಂಬಾರ್ಕ!ದಯಾನಿಧೇ! ಗುಣನಿಧೇ!ಹೇ ಭಕ್ತಚಿಂತಾಮಣೇ!
ಹೇ ಆಚಾರ್ಯಶಿರೋಮಣೇ!ಮುನಿಗಣೈರಾಮೃಗ್ಯಪಾದಾಂಬುಜ! .

ಹೇ ಸೃಷ್ಟಿಸ್ಥಿತಿಪಾಲಕ!ಪ್ರಭವನ!ಹೇ ನಾಥ!ಮಾಯಾಧಿಪ!

ಹೇ ಗೋವರ್ದ್ಧನಕಂದರಾಲಯ!ವಿಭೋ!ಮಾಂ ಪಾಹಿ ಸರ್ವೇಶ್ವರ! .. 2..

ಕಸ್ತೂರೀತಿಲಕಂ ಲಲಾಟಪಟಲೇ ವಕ್ಷಃಸ್ಥಲೇ ಕೌಸ್ತುಭಂ
ನಾಸಾಗ್ರೇ ವರಮೌಕ್ತಿಕಂ ಕರತಲೇ ವೇಣುಃ ಕರೇ ಕಂಕಣಂ .

ಸರ್ವಾಂಗೇ ಹರಿಚಂದನಂ ಸುಲಲಿತಂ ಕಂಠೇ ಚ ಮುಕ್ತಾವಲೀ
ಗೋಪಸ್ತ್ರೀಪರಿವೇಷ್ಟಿತೋ ವಿಜಯತೇ ಗೋಪಾಲಚೂಡಾಮಣಿಃ .. 3..
ಫುಲ್ಲೇಂದೀವರಕಾಂತಿಮಿಂದುವದನಂ ಬರ್ಹಾವತಂಸಪ್ರಿಯಂ
ಶ್ರೀವತ್ಸಾಂಕಮುದಾರಕೌಸ್ತುಭಧರಂ ಪೀತಾಂಬರಂ ಸುಂದರಂ .

ಗೋಪೀನಾಂ ನಯನೋತ್ಪಲಾರ್ಚಿತತನುಂ ಗೋಗೋಪಸಂಘಾವೃತಂ
ಗೋವಿಂದಂ ಕಲವೇಣುವಾದನಪರಂ ದಿವ್ಯಾಂಗಭೂಷಂ ಭಜೇ .. 4..

ಹೇ ರಾಧೇ!ವೃಷಭಾನುಭೂಪತನಯೇ!ಹೇ ಪೂರ್ಣಚಂದ್ರಾನನೇ!
ಹೇ ಕಾಂತೇ! ಕಮನೀಯ-ಕೋಕಿಲರವೇ!ವೃಂದಾವನಾಧೀಶ್ವರಿ! .

ಹೇ ಮತ್ಪ್ರಾಣಪರಾಯಣೇ!ಚ ರಸಿಕೇ!ಹೇ ಸರ್ವಯೂಥೇಶ್ವರಿ!

ಆಗತ್ಯ ತ್ವರಿತಂ ಪ್ರತಪ್ತಮನಿಶಂ ಮಾಂ ದೀನಮಾನಂದಯ .. 5..

ಹೇ ರಾಧೇ!ವೃಷಭಾನುಭೂಪತನಯೇ!ಸರ್ವೇಶ್ವರೀ! ರಾಧಿಕೇ,
ಹೇ ಕೃಷ್ಣಾನನ-ಪಂಕಜ-ಭ್ರಮರಿಕೇ ಕೃಷ್ಣಪ್ರಿಯೇ ಮಾಧವಿ .

ಹೇ ವೃಂದಾವನನಾಗರೀ ಗುಣಗುರೋ ದಾಮೋದರಪ್ರೇಯಸಿ
ಹೇ ಹೇ ಶ್ರೀಲಲಿತಾದಿಕ-ಪ್ರಿಯಸಖಿ ಪ್ರಾಣಾಧಿಕೇ ಪಾಹಿ ಮಾಂ .. 6..

ಸಿಂಜನ್ನೂಪುರಪಾದಪದ್ಮಯುಗಲಾಂ ಹಂಸೀಗತಿಂ ವಿಭ್ರತೀಂ
ಚಂಚತ್ಖಂಜನಮಂಜುಲೋಚನಯುಗಾಂ ಪೀನೋಲ್ಲಸತ್ಕಂಧರಾಂ .

ಶ್ರೀಭಗವತ್ಸ್ತುತಿಃ ಸಾಯಂಕಾಲೀನ

ಶುಂಭತ್ಕಾಂಚನಕಂಕಣದ್ಯುತಿಮಿಲತ್ಪಾಣೌ ಚಲಚ್ಚಾಮರಂ
ಕುರ್ವಾಣಾಂ ಹರಿರಾಧಿಕೋಪರಿ ಸದಾ ಶ್ರೀರಂಗದೇವೀಂ ಭಜೇ .. 7..

ಶ್ರೀರಂಗಾದಿಸುದೇವಿಕಾ ಚ ಲಲಿತಾ ವೈಶಾಖಿಕಾ ಚಂಪಿಕಾ
ಚಿತ್ರಾ ತುಂಗಸಖೀಂದುಲೇಖಿಕ-ಪರಾ ಚಾಷ್ಟೌ ಪ್ರಧಾನಪ್ರಿಯಾಃ .
ಅನ್ಯಾಃ ಸಂತಿ ಮನೋಹರಾಃ ಪ್ರಿಯತಮಾ ನಿತ್ಯಂ ನವೀನಾಯಿತಾಃ
ವಂದೇ ತಚ್ಚರಣಾರವಿಂದಮನಿಶಂ ದಾಸೋಽಸ್ಮ್ಯಹಂ ಶ್ರದ್ಧಯಾ .. 8..

ಸ್ವಭಾವತೋಽಪಾಸ್ತಸಮಸ್ತದೋಷ-

ಮಶೇಷಕಲ್ಯಾಣಗುಣೈಕರಾಶಿಂ .

ವ್ಯೂಹಾಂಗಿನಂ ಬ್ರಹ್ಮ ಪರಂ ವರೇಣ್ಯಂ
ಧ್ಯಾಯೇಮ ಕೃಷ್ಣಂ ಕಮಲೇಕ್ಷಣಂ ಹರಿಂ .. 9..

ಅಂಗೇ ತು ವಾಮೇ ವೃಷಭಾನುಜಾಂ ಮುದಾ
ವಿರಾಜಮಾನಾಮನುರೂಪಸೌಭಗಾಂ .

ಸಖೀಸಹಸ್ರೈಃ ಪರಿಸೇವಿತಾಂ ಸದಾ
ಸ್ಮರೇಮ ದೇವೀಂ ಸಕಲೇಷ್ಟಕಾಮದಾಂ .. 10..

ನಾನ್ಯಾ ಗತಿಃ ಕೃಷ್ಣಪದಾರವಿಂದಾತ್
ಸಂದೃಶ್ಯತೇ ಬ್ರಹ್ಮಶಿವಾದಿವಂದಿತಾತ್ .

ಭಕ್ತೇಚ್ಛಯೋಪಾತ್ತಸುಚಿಂತ್ಯವಿಗ್ರಹಾ-
ದಚಿಂತ್ಯಶಕ್ತೇರವಿಚಿಂತ್ಯಸಾಶಯಾತ್ .. 11..

ಅಹೋ ದಯಾಲೋ ಸ್ವದಯಾವಶೇನ ವೈ
ಪ್ರಪಶ್ಯ ಮಾಂ ಪ್ರಾಪಯ ಪಾದಸೇವನೇ .

ಯಥಾ ಪುನರ್ಮೇ ವಿಷಯೇಷು ಮಾಧವ !

ರತಿರ್ನ ಭೂಯಾದ್ಧಿ ತಥೈವ ಸಾಧಯ .. 12..

ತ್ವಮೇವ ಮಾತಾ ಚ ಪಿತಾ ತ್ವಮೇವ ತ್ವಮೇವ ಬಂಧುಶ್ಚ ಸಖಾ ತ್ವಮೇವ .

ತ್ವಮೇವ ವಿದ್ಯಾ ದ್ರವಿಣಂ ತ್ವಮೇವ ತ್ವಮೇವ ಸರ್ವಂ ಮಮ ದೇವ ದೇವ .. 13..

ಇತಿ ಸಾಯಂಕಾಲೀನ ಶ್ರೀಭಗವತ್ಸ್ತುತಿಃ ಸಮಾಪ್ತಾ .

